
1. Ընթացիկ	իրավիճակը և իրավական ակտի ընդունման անհրաժեշտությունը
[bookmark: _Hlk137722672] 2025 թվականի դեկտեմբերի 17-ին ՀՀ Ազգային ժողովի կողմից ընդունվել է Առողջության համընդհանուր ապահովագրության մասին» օրենքը (այսուհետ նաև Օրենք), որի 2-րդ հոդվածի 1-ին մասի 26-րդ կետի համաձայն, շահերի բախումն իրավիճակ է, երբ Հիմնադրամի մարմնում պաշտոն զբաղեցնող անձի, ինչպես նաև Հիմնադրամի հոգաբարձուների խորհրդի (այսուհետ՝ հոգաբարձուների խորհուրդ) անդամի մասնավոր շահերը կամ հանրային իշխանության մարմնում կամ իրավաբանական անձի մարմիններում զբաղեցրած պաշտոնով պայմանավորված շահերն ազդում են կամ կարող են ազդել նրա՝ Հիմնադրամի մարմնում զբաղեցրած պաշտոնով պայմանավորված լիազորությունների (գործառույթների) անաչառ և օբյեկտիվ կատարման վրա։ Օրենքի 29-րդ հոդվածի 3-րդ կետով ՀՀ կառավարությանն է վերապահված Առողջության համընդհանուր ապահովագրության հիմնադրամի հոգաբարձուների խորհրդի անդամների, ինչպես նաև հիմնադրամի կառավարման մարմիններում պաշտոն զբաղեցնող անձանց շահերի բախման հայտարարման կարգը հաստատելը:
Առաջարկվող կարգավորման բնույթը
 Հիմք ընդունելով Առողջության համընդհանուր ապահովագրության մասին» օրենքով սահմանված շահերի բախում հասկացությունը, ինչպես նաև նման իրավիճակի ստեղծման բացառմանն ուղղված պահանջները, նախագծով սահմանվում են շահերի բախման հայտարարման կարգը և այն քննելու, որոշումներ կայացնելուն ներկայացվող պահանջները, շահերի բախման հայտարարություն չներկայացնելու իրավական հետևանքները, ինչպես նաև շահերի բախման հայտարարման օրինակելի ձևերը:
2. Նախագծի մշակման գործընթացում ներգրավված ինստիտուտները և անձինք
 Նախագիծը մշակվել է ՀՀ առողջապահության նախարարության կողմից ։

3.  Ակնկալվող արդյունքը
Նախագծի ընդունումը կապահովի Առողջության համընդհանուր ապահովագրության մասին» օրենքի համաձայն, Առողջության համընդհանուր ապահովագրության հիմնադրամի հոգաբարձուների խորհրդի անդամների, ինչպես նաև հիմնադրամի կառավարման մարմիններում պաշտոն զբաղեցնող անձանց բաց և թափանցիկ գործելու պահանջի ապահովմանն ուղղված գործիքակազմի բաղադրիչներից մեկը, կստեղծի իրավական երաշխիքներ շահերի բախման դեպքերը կանխարգելելու համար, կնվազեցնի Առողջության համընդհանուր ապահովագրության հիմնադրամի կառավարման ոլորտում առաջացող տարաբնույթ ռիսկերը:
4. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին 
 Նախագծի ընդունման կապակցությամբ պետական կամ տեղական ինքնակառավարման մարմնի բյուջեում ծախuերի և եկամուտների ավելացում կամ նվազեցում չի նախատեսվում:
5. Կապը ռազմավարական փաստաթղթերի հետ․ Հայաստանի վերափոխման ռազմավարություն 2050թ., Կառավարության 2021-2026թթ. ծրագրի, ոլորտային և/կամ այլ ռազմավարություններ
Նախագիծը կապակցված չէ ռազմավարական փաստաթղթերի, Հայաստանի վերափոխման ռազմավարություն 2050, Կառավարության 2021-2026թթ. ծրագրի, ոլորտային և/կամ այլ ռազմավարությունների հետ։
